
Uqalimaariuqsaniq | Level 11
Uqalimaariuqsaniq is an Inuktitut reading program developed in Nunavut. This program is  
based on language-acquisition research from around the world. Uqalimaariuqsaniq is a sequential  
and progressive Inuktitut reading program that supports students in their development from  
emergent to fluent readers. 
 
 
 
 
 
 

   
 
 
 
 

Book details
Level: 11      
Text type: Fiction
Subjects/themes: learning to read, asking for help from others, practising and learning a skill, building confidence,  
how to be supportive 
Key features: dialogue, third-person point of view, past tense

ᐊᐸᒃ ᐃᓕᓐᓂᐊᕐᕕᒻᒥᓂ ᐃᑦᓯᕚᖅᑐᖅ, ᐅᖃᓕᒫᒐᕐᒥᓂᒃ ᑕᐅᑐᒃᐳᖅ 
ᓇᓗᑦᓱᓂ. ᑎᑎᕋᖅᓯᒪᔪᑦ ᑐᑭᓯᙱᓐᓇᒥᒋᑦ.

ᐱᖃᑎᓂ ᓴᓂᐊᓃᑦᑐᖅ ᐊᐱᕆᕚ, “ᔮᔅ, ᐃᑲᔪᙶ?”
ᔮᔅ ᐅᖃᓕᒫᖅᐳᖅ ᑎᑎᕋᖅᓯᒪᔪᓂᒃ ᐊᐸᐅᑉ ᓇᓗᒋᕋᑖᖅᑕᖏᓐᓂᒃ ᓂᐱᖃᖅᓱᓂ.

“ᖁᔭᓐᓇᒦᒃ ᔮᔅ!” ᐅᖃᖅᐳᖅ ᐊᐸᒃ. ᐅᖃᓕᒫᓕᕆᕚ ᑎᑎᕋᖅᓯᒪᔪᖅ 
ᐃᒻᒥᓄᑦ ᑕᒻᒪᑦᑕᐃᓕᒪᓪᓗᓂ.

ᖃᐅᑎᓪᓗᒍ ᐃᓕᓐᓂᐊᕐᕕᒻᒥ ᐊᐸᒃ ᐅᖃᓕᒫᕈᓐᓇᖏᒃᑲᓐᓂᖅᑐᖅ 
ᐅᖃᓕᒫᒐᕐᒥᓂᒃ.

“ᔮᔅ, ᓱᓕ ᐅᖃᓕᒫᕈᓐᓇᖏᑦᑐᖓ. ᐃᑲᔪᙶ?” ᐊᐱᕆᕗᖅ ᐊᐸᒃ.
ᔮᔅ ᖁᖓᑦᓱᓂ ᑭᐅᕗᖅ, “ᐄ, ᐃᑲᔪᕈᓐᓇᖅᑐᖓ!”

ᔮᔅ ᓂᐱᖃᖅᓱᓂ ᐅᖃᐅᓯᕐᒥᒃ ᐅᖃᓕᒫᖅᐳᖅ ᐊᐸᒻᒧᑦ. ᐊᐸᒃ 
ᐃᔾᔪᐊᖅᓯᕗᖅ ᐅᖃᕋᑖᖅᑕᖓᓂᒃ ᔮᔅ, ᖁᔭᒋᓪᓗᓂᐅᒃ ᐊᒡᒐᖏᑦ ᐸᑎᑉᐹᒃ!

ᐅᓐᓄᒻᒪᑦ ᐊᖏᕐᕋᖓᓂ, ᐊᐸᒃ ᑲᒪᒐᓱᐊᖅᑐᖅ ᐱᔭᑦᓴᕐᒥᓂᒃ 
ᓈᓴᐅᓯᕆᓂᕐᒥᒃ. ᒪᓕᒋᐊᓕᓐᓂᒃ ᐅᖃᓕᒫᕈᓐᓇᖏᑦᑐᖅ.

ᐊᓈᓇᒥᓂᒃ ᐊᐱᕆᕗᖅ ᐊᐸᒃ, “ᐊᓈᓈᒃ, ᐅᑯᓂᖓ ᐃᑲᔪᙶ ᐊᐃ?”
“ᐋᕼᐊᓘᓇ, ᐃᕐᓃᒃ,” ᐊᓈᓇᖓ ᑭᐅᕗᖅ. ᐅᖃᓕᒫᓯᕗᖅ ᒪᓕᒋᐊᓕᓐᓂᒃ, 

ᑎᑭᕐᒥᓄᑦ ᐊᑖᒍᑦ ᐅᖃᐅᓰᑦ ᐊᑐᐊᖅᓯᕗᖅ ᐊᐸᒃ ᒪᓕᓐᓂᐊᕐᖓᑦ.

ᖃᐅᑉᐸᕈᕐᖓᑦ ᐃᓕᓐᓂᐊᕐᕕᒻᒥ, ᐊᐸᒃ ᐃᓕᓐᓂᐊᑎᑦᓯᔨᒥᓂᒃ 
ᓖᓇᒥᒃ ᐅᐸᑉᐳᖅ.

“ᓖᓇ, ᐃᑲᔪᕈᓐᓇᖅᑭᙶ ᐅᖃᓕᒫᖅᑎᓪᓗᖓ? ᐃᓛᓐᓂᒃᑯᑦ 
ᓇᓗᓕᖃᑦᑕᕋᒪ,” ᐅᖃᖅᐳᖅ.

ᓖᓇ ᖁᖓᑉᐳᖅ ᐊᐸᒻᒧᑦ ᑭᐅᑦᓱᓂ, “ᐋᕼᐊᓘᓇ ᐃᑲᔪᕈᓐᓇᖅᑕᒋᑦ, ᐊᐸᒃ. 
ᐊᖏᔪᖅᑳᒃᑭᒃ ᑲᑎᖃᑎᒋᓛᙱᒻᒥᒐᑦᑎᒍ ᖃᐅᑉᐸᑦ ᓄᖅᑳᒍᑦᓯ?”

ᓄᖅᑳᒻᒪᑕ ᖃᐅᑉᐸᕈᕐᖓᑦ, ᐊᐸᒃᑯᑦ ᐊᖏᔪᖅᑳᖏᓪᓗ 
ᐃᓕᓐᓂᐊᕐᕕᖓᓂ ᐃᑦᓯᕚᖅᑯᑦ, ᐅᑕᖅᑭᔪᑦ ᓖᓇᒥᒃ.

ᓖᓇ ᐃᓯᖅᑯᖅ ᐅᖃᖅᓱᓂᓗ, “ᐅᓐᓄᓴᒃᑯᑦ. ᖁᔭᓐᓇᒦᒃ ᖃᐃᒐᑦᓯ ᐅᓪᓗᒥ.”
ᐊᐸᒃᑯᑦ ᐊᖏᔪᖅᑳᖏᓪᓗ ᖁᖓᑉᐳᑦ.

ᓖᓇ ᐊᐱᕆᕗᖅ ᐊᐸᒻᒥᒃ ᓱᒻᒪᑦ ᐊᖏᔪᖅᑳᖏᒃ ᑲᑎᒪᒻᒪᖕᒑᑎᒃ, 
ᑭᐅᓪᓗᓂ, “ᐃᑲᔪᖅᑕᐅᒃᑲᓐᓂᕈᒪᒐᒪ ᐅᖃᓕᒫᖅᑎᓪᓗᖓ.”

ᓖᓇ ᓇᓗᓇᐃᖅᓯᕗᖅ, “ᐊᐸᐅᑉ ᐅᖃᓕᒫᕈᓐᓇᕐᓂᖓ ᐱᕚᓪᓕᕈᓐᓇᖅᑐᖅ 
ᐅᖃᓕᒫᖃᑦᑕᕈᓂ ᐅᓐᓄᑕᒫᑦ ᐃᑲᕐᕌᕈᓯᕐᓂᒃ 15ᓂᒃ, ᐊᖏᕐᕋᒥ. ᑕᒪᑦᑎᒃ 

ᐅᖃᓕᒫᕐᕕᒋᖃᑦᑕᕐᓗᑎᐅᒃ, ᐊᒻᒪᓗ ᐃᓕᑦᑏᓐᓄᑦ ᐅᖃᓕᒫᖔᓯᑦᑕᖅᑯᖅ.”
ᐊᖏᔪᖅᑳᖏᒃ ᐊᖏᖃᑎᖃᖅᑰᒃ ᓂᓪᓕᖏᑦᓱᑎᒃ, ᓂᐊᖁᕐᒥᓄᑦ. 

“ᐅᖃᓕᒫᖃᑎᒋᖃᑦᑕᓚᖓᔭᕗᒃ ᐅᓐᓄᑕᒫᑦ ᐱᔭᕆᐅᕋᓱᐊᕐᓂᖓᓂ ᓇᒻᒥᓂᖅ,” 
ᐊᓈᓇᖓ ᐅᖃᖅᐳᖅ.

ᐅᓐᓄᒻᒪᑦ ᐊᐸᒃ ᐅᖃᓕᒫᒐᕐᒥᓂᒃ ᕿᒥᕐᕈᕗᖅ, ᐱᐅᒋᓂᖅᐹᓂ 
ᓂᕈᐊᖅᓱᒍ, ᐊᑖᑕᒥᓄᑦ ᐊᐱᕆᕗᖅ ᐅᖃᓕᒫᕐᕕᐅᒍᒪᑦᓱᓂ. 

ᐅᖃᓕᒫᖃᑎᒌᑉᐴᒃ, ᐊᐸᓗ ᐱᓇᓱᑦᓯᐊᖅᑯᖅ.
ᐊᐸᒃ ᓇᓗᓕᕋᐃᒻᒪᑦ ᐅᖃᐅᓯᕐᒥᒃ, ᐊᑖᑕᖓᑕ ᐅᖃᐅᑎᓪᓗᓂᐅᒃ, 

“ᐃᕐᓃᒃ, ᓂᐱᖃᕋᓱᐊᕐᓗᑎᑦ ᐅᖃᐅᓯᖅ ᐅᖃᓕᒫᕐᓗᒍ.”
ᐊᐸᒃ ᓂᓪᓕᑲᓪᓚᑉᐳᖅ. ᐃᓱᒪᓪᓗᓂᓗ ᐅᖃᓕᒫᕈᓐᓇᑦᓯᐊᕈᒪᑦᓱᓂ, 

ᓲᕐᓗ ᔮᔅᑎᑐᑦ ᐊᖏᔪᖅᑳᖏᑎᑐᓪᓗ.

15



16



ᖃᐅᑉᐸᕈᕐᖓᑦ, ᐊᐸᒃ ᐃᓕᓐᓂᐊᕆᐊᕋᒥ ᓵᒥᓅᖅᑯᖅ. 
ᑮᓇᖓ ᓇᓗᓇᙱᓚᖅ ᖁᕕᐊᓱᕝᕙᓗᙱᑦᑐᖅ.

ᔮᔅ ᑕᑯᒐᒥᐅᒃ ᐊᐱᕆᕚ, “ᖃᓄᐃᙱᒃᑲᓗᐊᖅᑮᑦ ᐊᐸᒃ?”
ᐊᐸᒃ ᑭᐅᕗᖅ, “ᐅᖃᓕᒫᕆᐊᖅ ᖁᕕᐊᙱᒋᑕᕋ. ᐱᔭᕆᐊᑐᓗᐊᖅᑐᖅ.”

ᔮᔅ ᑭᐅᕗᖅ, “ᐋᕼᐊᐃᓪᓛᒃ. ᑭᓯᐊᓂ ᐱᔭᕆᐊᑭᓪᓕᓲᖅ, ᓱᓕᔪᖓ. 
ᐊᑏ ᐆᑦᑐᕋᑐᐃᓐᓇᖃᑦᑕᕆᑦ!”

ᐅᓐᓄᒻᒪᑦ, ᐊᐸᒃ ᐊᐱᕆᕗᖅ ᐊᓈᓇᒥᓂᒃ ᐅᖃᓕᒫᕐᕕᐅᒍᒪᑦᓱᓂ 
ᖁᕕᐊᒋᓂᖅᐹᕐᒥᓂᒃ ᐅᖃᓕᒫᒐᕐᒥᒃ.

ᐊᓈᓇᖓ ᐅᖃᖅᐳᖅ, “ᐅᕙᓐᓄᑦ ᐅᖃᓕᒫᕋᓱᐊᖔᕉᒃ?”
ᐊᐸᒃ ᐅᖃᓕᒫᓯᕗᖅ ᓱᒃᑲᐃᑦᑐᒥᒃ, ᑕᒻᒪᑦᑕᐃᓕᑦᓯᐊᖅᓱᓂ 

ᐃᑲᔪᖅᑕᐅᒃᑲᑦᑕᐃᓕᑦᓱᓂᓗ. ᐅᖃᓕᒫᖏᓐᓇᕋᒥ 
ᐊᐸᒃ, ᖁᕕᐊᒋᓕᖅᐸᓪᓕᐊᕚ, ᐱᔪᓐᓇᖅᓯᕙᓪᓕᐊᓪᓗᓂᓗ.

ᐃᑉᐱᒋᓚᐅᕋᓂ, ᓈᔭᖓ ᐅᖃᓕᒫᒐᖅ ᐃᒻᒥᓃᓐᓇᖅ!
“ᐊᓈᓈᒃ! ᐃᒻᒥᓂᒃ ᐅᖃᓕᒫᖅᑕᕋ! ᐅᖃᓕᒫᕈᓐᓇᖅᑐᖓ ᐃᒻᒥᓂᒃ! 

ᖁᕕᐊᒋᓕᖅᑕᕋ ᐅᖃᓕᒫᕆᐊᖅ!” ᐊᐸᒃ ᖃᐃᒐᓪᓚᑉᐳᖅ. 
ᐅᐱᒋᓕᖅᑐᖅ ᐊᑦᓱᐊᓗᒃ ᖁᕕᐊᑦᓱᓂᓗ ᓴᐱᓕᕋᑖᙱᓐᓇᒥ.

“ᐄ, ᐅᖃᓕᒫᕈᓐᓇᖅᑐᑎᑦ! ᖃᐅᔨᒪᐃᓐᓇᓚᐅᖅᑐᖓ ᐅᖃᓕᒫᕈᓐᓇᕐᓂᕐᓂᒃ!” 
ᐅᖃᐅᑎᕚ ᐊᓈᓇᖓᑕ. 

ᖃᐅᑉᐸᕈᕐᖓᑦ, ᐊᐸᒃ ᐅᖃᓕᒫᕐᕕᖃᕈᒪᓕᖅᑐᖅ ᐃᓕᓐᓂᐊᖃᑎᖏᓐᓄᑦ.
ᐃᓕᓐᓂᐊᑎᑦᓯᔨᓂ ᐅᐸᑦᓱᒍ ᐊᐱᕆᕚ, “ᓖᓇ, ᐃᓕᓐᓂᐊᖃᑎᓐᓄᑦ 

ᐅᖃᓕᒫᕈᓐᓇᓚᖓᕗᖔ ᐅᓪᓗᒥ?”
“ᐋᕼᐊᓘᓇ! ᖃᓄᐃᑦᑐᒥᒃ ᐅᖃᓕᒫᕈᒪᒐᕕᑦ?” ᐊᐱᕆᕚ ᐃᓕᓐᓂᐊᑎᑦᓯᔨᖓᑕ.

ᐊᐸᐅᑉ ᑕᑯᑎᑉᐹ ᐱᐅᒋᓛᕐᒥᓂᒃ ᐅᖃᓕᒫᒐᕐᒥᒃ, 
ᐊᖏᕐᕋᕐᒥᓂᒃ ᓇᑦᓴᕋᑖᖅᑕᕐᒥᓂᒃ.

ᐊᐸᒃ ᐃᓕᓐᓂᐊᖃᑎᒥ ᓵᖓᓅᖅᑯᖅ. ᐅᖃᓕᒫᓯᕗᖅ ᓱᒃᑲᐃᑦᓱᓂ, 
ᕿᕕᐊᑲᐃᓐᓇᖃᑦᑕᖅᓱᓂ ᐃᓕᓐᓂᐊᖃᑎᖏᑦ ᓈᓚᒐᓗᐊᕐᒪᖔᑕ. 

ᐊᓱᐃᓪᓛᒃ ᓈᓚᑦᑐᑦ! ᐅᖃᓕᒫᕇᕐᖓᑦ, ᖁᖓᕖᙵᖅᑯᖅ. 
ᐃᓕᓐᓂᐊᑎᑦᓯᔨᖓᑕᓗ ᐊᑦᓱᐊᓗᒃ ᐅᐱᒋᓪᓗᓂᐅᒃ.

ᐊᐸᒃ ᐅᖃᓕᒫᕈᒪᓱᐃᑦᑐᐊᓗᒃ, ᓲᖃᐃᒻᒪ ᐱᒡᒐᕐᓇᕆᒐᒥᐅᒃ. 
ᒪᓕᒍᒃ ᐊᐸᒃ ᐅᖃᓕᒫᕆᐅᖅᑎᓪᓗᒍ ᖁᕕᐊᒋᔭᖃᓕᖅᑎᓪᓗᒍᓗ 

ᐅᖃᓕᒫᕐᓂᕐᒥᒃ.


